Antur yr Actau

Pedr yn pregethu!

Actau pennod 2, adnodau 14 - 41
Mae Paul yn ei ail lythyr at y Corinthiaid pennod 5 adnod 17 yn dweud, 
“Pan mae rhywun yn dod yn Gristion mae wedi ei greu yn berson newydd: mae'r hen drefn wedi mynd!  Edrychwch, mae bywyd newydd wedi cymryd ei le!”
Os ydych chi am gael enghraifft o hyn, does dim angen edrych ymhellach na hanes Pedr ar ddydd y Pentecost.  Dyma’r pysgotwr mawr, byrbwyll, redodd i ffwrdd pan ddaeth y milwyr i arestio Iesu, wnaeth wadu a chadw’n dawel am ei gyfeillgarwch gyda Iesu cyn y croeshoeliad, rŵan yn sefyll ar gornel stryd yn annerch miloedd o bobl oedd wedi dod i Jerwsalem am ei bod hi’n ŵyl y Pentecost!  

Mae’n sefyll yno am naw o’r gloch y bore gyda’i ffrindiau ac yn dweud wrth y bobl ar y stryd bod Duw wedi cadw’r addewid roddodd o trwy’r proffwyd Joel (proffwyd oedd yn byw yn y 9fed ganrif cyn Crist).  Mae’r Ysbryd soniodd Joel amdano, wedi dod i lawr ar bobl gyffredin fel y disgyblion.  Wedyn mae Pedr yn mynd ymlaen i siarad am Iesu, am ei wyrthiau, am ei farwolaeth, ac am ei atgyfodiad. 

Actau 2 adnod 32 – mae Duw wedi codi Iesu yn ôl yn fyw, a dyn ni'n lygad-dystion i'r ffaith!  
Dywedodd C.S. Lewis (awdur y llyfr “The Lion, the Witch and the Wardrobe” – wyt ti wedi gweld y ffilm?) “You must make your choice.  Either this man (Iesu) was, and is the Son of God, or else a madman or something worse”.  Roedd yn rhaid i’r bobl oedd yn gwrando ar Pedr ar ddydd y Pentecost ddod i benderfyniad tebyg am Pedr a’i ffrindiau wrth wrando arno’n dweud bod Iesu wedi dod yn ôl o farw’n fyw, a bod nhw wedi ei weld yn fyw (!) Roedd Pedr a’i griw naill ai’n feddw, yn dweud celwydd, neu’n wallgo. 

Daeth dros 3,000 o bobl yn Jerwsalem i’r casgliad bod y bobl yma yn dweud y gwir. A dyma nhw’n gofyn  "Frodyr, beth ddylen ni wneud?"  A dyma ateb Pedr: "Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi.  Wedyn byddwch chi’n derbyn yr Ysbryd Glân yn rhodd gan Dduw.  Mae Duw wedi addo hyn i chi ac i'ch plant, a hyd yn oed i bobl o genhedloedd eraill – pawb fydd yr Arglwydd ein Duw yn eu galw ato’i hun."
Wrth i ti ddarllen y myfyrdod hwn, efallai fod Duw yn gofyn i ti wneud yr un penderfyniad.  Wyt ti’n barod i gredu bod yr hyn sy’n cael ei ddweud am Iesu fel Mab Duw, fel Meseia Duw, ac fel Achubydd, yn wir?  Dyna ddywedodd Iesu ei hun wrthon ni am ei wneud – credu ynddo a troi cefn ar ddrygioni (pechod), Mathew 4 adnod 17 a Marc 1 adnod 14.

Ac os wyt ti yn Gristion yn barod, ydy Iesu yn gofyn i ti rannu dy brofiad gyda rhywun arall?  Nid ar gornel y stryd fel Pedr efallai, ac nid o flaen tyrfa fawr o bobl.  Ac mae’n debyg na weli di 3,000 o bobl yn cael tröedigaeth ar yr un pryd (er, wyddost ti ddim!).  Ond pe baet ti’n dweud wrth un person, yna pwy ŵyr beth all ddigwydd ym mywyd y person hwnnw trwy nerth Duw.  Bydd y person hwnnw yn gorfod penderfynu os wyt ti’n dweud y gwir, neu yn wallgo.   (Ond efallai bod nhw’n gofyn hynny’n barod, beth bynnag!!!)

